
664 hitz
mercedes bengoechea - ALCALAKO FILOSOFIA ETA LETREN FAKULTATEKO DEKANOA 

«Emakumeaz berba egin ordez, emakumeari eman behar zaio berba» 

Hizkuntza bidezko sexismoa aztertzeagatik ezaguna egin den soziolinguista honek berbaldia egin du Bilbon, komunikabideetan erabiltzen den hizkeraz. 

iñigo bilbao - BILBO 

Mercedes Bengoechea (Madril, Espainia, 1952) Soziolinguistikako irakasle titularra eta Alcalako Unibertsitateko Filosofia eta Letren Fakultateko dekanoa da. Ahozko eta idatzizko hizkuntza femeninoaz, hizkuntza bidezko sexismoaz eta idazkera sexista edo androzentrikoa saihesteko moduez idatzi duenagatik da ezaguna. Bilbon izan zen atzo, Hizkuntza, komunikabideak eta sexuen arteko berdintasuna gaia aztertzeko berbaldia egiten. 

Hizkuntzan datza sexismoa? Edo hitz egin eta entzuten dutenen buruan? 

Hizkuntzaren pentsamoldea da sexista, baina ez berez hala delako, mendeetan gizarteak izandako pentsaerak osatu zuelako baizik. Gizartea izan da, eta da, sexista, eta hizkuntza, horren menpe dagoen instituzioa. Emakumeoi boto eskubidea ukatu diguten bezala galarazi digute hizkuntzarako sarbidea. Argi izan behar dugu hori, Zuzenbidea bera bezala hizkuntza giza instituzio bat dela, eta mendeetan legeak gizonek egiten zituzten bezala hizkuntza ere beraiek osatu izan dutela. Guztiok baliatzen dugu hizkuntza, Zuzenbidea bezala, baina arauak gizarte patriarkalak eginak izan dira. 

Hedabideetan zer izaten da larriago, hizkera bera edo emakumeaz ematen den irudia? 

Txanpon beraren alde biak dira. Batean zenbait izenondo emakumeentzat bakarrik erabiltzen dira, eta bestean bizi-bizi daude emakumeari buruzko estereotipoak. Badira salbuespenak, noski; gero eta gehiago. Hor daukagu Ana Rosa Quintana emakumea, adibidez. Badu agintea, ez ditu emakumearen ohiko dohainak baztertu, eta gai da edozein gai hartuta azterketa serio bat egiteko. Ia inoiz ez nator bat berarekin, baina hor dago. 
Genero indarkeria, emakumeen kontrako indarkeria, etxeko indarkeria... zein hobetsi beharko genuke? 
Zuk nahi duzuna erabili. Genero berba, azterketa kulturala egiteko denez, ez zaio ulergarri egiten herritar xeheari. Postestrukturalista zer den aditzen ez duen modu berean. Horregatik, zalantza egon daiteke berba horren inguruan. Onartezina da, baina, Espainiako Hizkuntza Akademiak muturra sartu eta zein termino erabili behar dugun agintzea. Horrek sutu eta genero berbaren zale sutsu bihurtu ninduen. Bikote homosexualen ezkontzarekin antzera jazo zen. Nor da akademia harreman horri ezkontza deitu nahi bazaio galarazteko?Hori argi utzita, badirudi genero indarkeria nagusitu dela. Adinekoek genero zeri deitzen diogun ulertu ez arren, genero indarkeria zer den ondo dakite. 
Familia eredu berriak izendatzeko sortu den kalapitak ez du agerian utzi hizkeraren indar ideologikoa? 

Hala da, hizkuntza aitzakia izaten delako hortik kanpo dauden saltsak konpontzeko. Ibarretxeri vascos y vascas esatea kritikatu diotenek bera kritikatu nahi izan dute, ez hizkera. Homosexualen loturari ezkontza deitu nahi ez diotenei ez die hitzak min egiten, emakume edo gizon bi ezkondu daitezkeela pentsatzeak baizik. Berba aitzakia da. 

Albistea idaztean emakumeenganako diskriminazio positiboa erabili beharko litzateke, objektibotasunaren kalterako bada ere? 

Objektibotasunaren kaltean ez, baina bai emakumeei leku gehiago eskainiz, haien ikuspegia aintzat hartuz, gizonaren pentsamoldeak baztertuz eta inoren iritziak behar baditugu aditua emakumezkoa izatea saiatuz. 

Arazoa konponduko litzateke kazetaritzan emakume gehiago balego? 

Gako abstraktua den neurrian, botereak indar handia dauka. Horregatik emakumeok edozein lekutara helduta ere, matxismoa moldatu egiten da nagusitasunari eusteko. Oso zaila da. Ni neu, dena den, gero eta baikorragoa naiz. Lehen uste nuen botereak irentsi egiten gintuela eta azkenean gizonarena egingo genuela: berdin hitz egiten, berdin janzten eta berdin pentsatzen. Orain ez. Besteak beste, gizona eta gizontasuna ez direlako garai batekoak. Emakumeaz hitz egin baino gehiago, beraz, emakumeari hitza eman. Hori da onena, leku guztietan ahalik eta emakume gehien egotea. 
Politikarien hizkera politikoki zuzena benetakoa da? Edo mozorroa? 

Zintzoa dela uste dut. Politikariek, noski, herritarrek entzun nahi duten hizkera erabiltzen dute. Baina horrek ez du esan nahi zurikerian dabiltzanik. Gainera, itxurak egiteagatik emakumeak aipatzen dituztenean ere, emakumeengan pentsatzen dute azkenean. Ibarretxek egin du hemen, eta ezkerreko alderdiek egin dute. Eta gauza bat esango dizut, gizon eta emakumeak esan den lekuetan egin dituzte Berdintasun Legeak inon baino azkarrago. 

Hizkera neutroa erabilita ez dago emakumea ezabatzeko arriskua? 

Badago politiko esan eta gizonak baino ez irudikatzeko arriskua. Nola konpondu hori? Politikan emakume asko sartuz. Lehendakaria emakumea denean, ez da halakorik gertatuko. 

Hizkerak moldatzen du pentsamoldea? Edo pentsaera aldatu behar da hizkera berria egiteko? 

Biak, hizkerak ere pentsaera moldatzen duelako. Pentsatzeko hitzak baliatzen ditugu eta, ez daukagu beste modurik. 
